
1․ ԸՆԴՀԱՆՈՒՐ ԴՐՈՒՅԹՆԵՐ

1. Սույն կարգով կարգավորվում են ճանապարհային անվտանգության աուդիտորների (այսուհետ՝ աուդիտոր) որակավորման պահանջները, վերապատրաստման դասընթացներին ներկայացվող պահանջները, որակավարման անցկացման քննությունների կազմակերպման և անցկացման հետ կապված հարաբերությունները, որակավորման վկայականի տրամադրման և մերժման հիմքերը և ժամկետները։
2. Աուդիտորները որակավորման նպատակով պետք է հանձնեն ճանապարհային անվտագության աուդիտորի որակավորման քննություններ (այսուհետ` քննություն): 
3. Քննությունները կազմակերպվում են կառավարության լիազորած պետական կառավարման մարմինը (այսուհետ՝ պետական ճանապարհային մարմին):
4. Աուդիտորի որակավորումը պարտադիր պահանջ է` «Ավտոմոբիլային ճանապարհների մասին» Հայաստանի Հանրապետության օրենքի 19․2-րդ հոդվածի 5-րդ մասով նախատեսված անվտանգության աուդիտ իրականացնող ֆիզիկական անձի և 6-րդ մասով սահմանված ճանապարհային անվտանգության աուդիտն իրականացնող կազմակերպություն աուդիտորների համար։
5. Հայաստանի Հանրապետությունում ընդունելի են ճանապարհային անվտանգության ոլորտում միջազգային ճանաչված կազմակերպությունների կողմից  տրված որակավորումը։
6. Պետական ճանապարհային մարմինը հաշվառում է սույն կարգի 4-րդ և 5-րդ կետերով սահմանված անձանց և իր պաշտոնական ինտերնետային կայքում (այսուհետ՝ կայք) հրապարակում է սույն կարգի պահանջներին համապատասխան պետական ճանապարհային մարմնի կողմից շնորհված ճանապարհային անվտանգության աուդիտորի որակարավորում ստացած և ճանապարհային անվտանգության ոլորտում միջազգային ճանաչված կազմակերպությունների կողմից որակավորում շնորհված անձանց ցանկը։

2․ ԱՈՒԴԻՏՈՐԻ ՈՐԱԿԱՎՈՐՄԱՆ ՔՆՆՈՒԹՅՈՒՆՆԵՐԻ ԿԱԶՄԱԿԵՐՊՈՒՄԸ
 
7. Քննությունը կազմակերպում և անցկացնում է որոկավորման մշտական հանձնաժողովը (այսուհետ` հանձնաժողով), որի կազմը հաստատում է պետական ճանապարհային մարմնի ղեկավարը: Հանձնաժողովի անդամները 
8. Քննությունը կազմակերպում և անցկացնում է պետական ճանապարհային մարմնի ղեկավարի կողմից սահմանած ստորաբաժանումը (այսուհետ` ստորաբաժանում):
9. Քննությունն անցկացվում է երկու փուլով` թեստավորման և հարցազրույցի:
10. Յուրաքանչյուր տարվա համար անցկացվող քննության թեստավորման փուլի հարցաշարը և համապատասխան օրենսդրական ակտերին, ստանդարտներին ու ճանապարհային անվտանգության աուդիտի վերաբերյալ այլ ուղեցույցներին հղումներով մինչև նախորդ տարվա դեկտեմբերի 15-ը հրապարակվում են կայքում, իսկ դրանցում կատարվող փոփոխությունները հրապարակվում են քննության անցկացման օրվանից առնվազն 2 ամիս առաջ:
11. Որակավորման քննության անցկացնելու մասին հայտարարությունը (այսուհետ` հայտարարություն) հրապարակվում է կայքում՝ քննության անցկացումից առնվազն 10 աշխատանքային օր առաջ:
12. Հայտարարությունը ներառում է հետևյալ տեղեկատվությունը.
1) քննությունը հայտարարող համապատասխան մարմնի անվանումը.
2) քննությանը մասնակցելու համար ներկայացվող փաստաթղթերի ցանկը.
3) փաստաթղթերի ներկայացման վերջնաժամկետը․
4) թեստավորման փուլի (այսուհետ՝ թեստավորում) անցկացման ամսաթիվը, ժամը և վայրը.
5) հարցազրույցի փուլի (այսուհետ՝ հարցազրույց) անցկացման միջակայքը և վայրը.
6) Քննությունը կազմակերպող ստորաբաժանման կոնտակտային տվյալները (հասցեն, հեռախոսահամարը, էլեկտրոնային փոստի հասցեն):
13. Քննության հարցաշարը կազմված է հարցերից և խնդիրներից։
14. Աուդիտորի որակավորում ստանալու համար պետական ճանապարհային մարմինը շնորհում է հետևյալ մասնագիտական վկայականները.
1) ճանապարհային անվտանգության աուդիտի մասնագետ․
2) ճանապարհային անվտանգության աուդիտի խմբի ղեկավար։
15. Ճանապարհային անվտանգության աուդիտի մասնագետի որակավորում ստանալու համար քննությանը կարող են մասնակցել այն անձիք, որոնք՝
1) ունեն ճանապարհների կամ կամուրջների, թունելների նախագծման կամ ճանապարհային անվտանգության կամ ճանապարհային երթևեկության կազմակերպման ինժեների (ճարտարագետի) կրթություն․
2) ունեն ճանապարհների կամ կամուրջների, թունելների նախագծման կամ ճանապարհային անվտանգության կամ ճանապարհային երթևեկության կազմակերպման ինժեների (ճարտարագետի) առնվազն հինգ տարվա աշխատանքային փորձ․
3) բավարարում են սույն կարգի 17-րդ կետի պահանջներին․
4) պետական ճանապարհային մարմին են ներկայացրել դիմում` սույն կարգի 18-րդ կետով սահմանված պահանջների համաձայն։ 
16. Ճանապարհային անվտանգության աուդիտի խմբի ղեկավարի որակավորում ստանալու համար քննությանը կարող են մասնակցել այն անձիք, որոնք՝
1) ունեն ճանապարհների կամ կամուրջների, թունելների նախագծման կամ ճանապարհային անվտանգության կամ ճանապարհային երթևեկության կազմակերպման ինժեների (ճարտարագետի) կրթություն․
2) ունեն ճանապարհների կամ կամուրջների, թունելների նախագծման կամ ճանապարհային անվտանգության կամ ճանապարհային երթևեկության կազմակերպման ինժեների (ճարտարագետի) առնվազն տասը տարվա աշխատանքային փորձ․
3) ունեն առնվազն երեք ճանապարհային անվտանգության աուդիտ իրականացնելու մասին ստուգելի ապացույցներ կամ ճանապարհների կամ կամուրջների, թունելների նախագծման կազմակերպության գլխավոր ինժեների պաշտոնը զբաղեցնելու մասին ստուգելի ապացույցներ  կամ ճանապարհային անվտանգության կամ ճանապարհային երթևեկության կազմակերպման կազմակերպության ղեկավարի կամ տեղակալի պաշտոնը զբաղեցնելու մասին ստուգելի ապացույցներ․
4) բավարարում են սույն կարգի 17-րդ կետի պահանջներին․
5) պետական ճանապարհային մարմին են ներկայացրել դիմում` սույն կարգի 18-րդ կետով սահմանված պահանջների համաձայն։
17. Քննությանը կարող է մասնակցել այն անձը ով`
1) դատական կարգով չի ճանաչվել անգործունակ կամ սահմանափակ գործունակ.
2) չունի դիտավորությամբ կատարված հանցագործությունների համար դատվածություն.
3) դատական կարգով չի զրկվել ճանապարհաշինության և ճանապարհային անվտանգության բնագավառներում գործունեությամբ զբաղվելու իրավունքից։
18. Դիմողը քննության թեստավորման փուլին մասնակցելու համար դիմումը և անհրաժեշտ փաստաթղթերը ներկայացնում է էլեկտրոնային հարցումների միասնական հարթակի միջոցով՝ համակարգում կցելով հետևյալ փաստաթղթերը`
1) ստորագրված և լուսապատճենված դիմումը՝ համաձայն սույն կարգի N 1 ձևի, 
2) նույնականացման քարտի կամ անձնագրի պատճենները,
3) ճանապարհային անվտանգության աուդիտորների որակավորման քննություն հանձնելու համար օրենքով սահմանված պետական տուրքի վճարման անդորրագիրը,
4) պատանջվող մասնագիտական կրթության դիպլոմի պատճենը,
5) պատանջվող մասնագիտական աշխատանքային ստաժի վերաբերյալ ստուգելի ապացույցներ,
6) ճանապարհային անվտանգության աուդիտի խմբի ղեկավարի որակավորում ստանալու համար դիմում ներկայացնելու դեպքում՝ նաև սույն կարգի 16-րդ կետի 3-րդ ենթակետով նախատեսված ճանապարհային անվտանգության աուդիտ իրականացնելու կամ կամուրջների, թունելների նախագծման կազմակերպության գլխավոր ինժեների պաշտոնը զբաղեցնելու կամ ճանապարհային անվտանգության կամ ճանապարհային երթևեկության կազմակերպման կազմակերպության ղեկավարի կամ տեղակալի պաշտոնը զբաղեցնելու մասին ստուգելի ապացույցներ,
7) իր կողմից ստորագրված և լուսապատճենված հայտարարությունը` սույն կարգի 16-րդ կետում նշված հանգամանքների բացակայության մասին` համաձայն սույն կարգի N 2 ձևի:
19. Ստորաբաժանումը սույն կարգի 18-րդ կետով նախատեսված փաստաթղթերը (այսուհետ` փաստաթղթեր) ուսումնասիրում և դիմողին ընդգրկում է քննության թեստավորման փուլին մասնակցելու թույլտվություն ունեցող անձանց ցանկում, կամ սույն կարգի 22-րդ կետում նշված մերժման հիմքերի առկայության դեպքում մերժում է դրանք՝ դիմողի էլեկտրոնային հարցումների միասնական հարթակի միջոցով պետական ճանապարհային մարմին ուղարկված դիմումի օրվանից հաշված հինգ աշխատանքային օրվա ընթացքում: 
20. Սույն կարգի 18-րդ կետով նախատեսված փաստաթղթերը թերի ներկայացված լինելու դեպքում, ստորաբաժանումը վերջինիս կողմից էլեկտրոնային հարցումների միասնական հարթակում գրանցվելիս նշված էլեկտրոնային փոստի հասցեով տեղեկացնում է դիմողին փաստաթղթերը թերի լինելու վերաբերյալ՝ էլեկտրոնային հարցումների միասնական հարթակի միջոցով պետական ճանապարհային մարմին ուղարկվելու օրվանից հաշված երեք աշխատանքային օրվա ընթացքում և առաջարկում է երկու աշխատանքային օրվա ընթացքում համալրել փաստաթղթերը:
21. Քննության թեստավորման փուլին անձի մասնակցությունը թույլատրելու կամ մերժելու դեպքում՝ ստորաբաժանումը էլեկտրոնային հարցումների միասնական հարթակում գրանցվելիս դիմողի կողմից նշված էլեկտրոնային փոստի միջոցով տեղեկացնում է դիմողին։ Ընդ որում, մերժման դեպքում նշում է դրա պատճառները և իրավական հիմքերը: 
22. Քննության թեստավորման փուլին անձի մասնակցությունը մերժվում է, եթե՝ 
1) սույն կարգի 18-րդ կետով պահանջվող փաստաթղթերում ներկայացվել է կեղծ կամ անարժանահավատ տեղեկատվություն․
2) սույն կարգի 20-րդ կետում սահմանված ժամկետում դիմողը չի համալրել թերի ներկայացված փաստաթղթերը:

23. Թեստավորումը իրականացվում է էլեկտրոնային եղանակով՝ համակարգչային ծրագրի օգնությամբ: Թեստում յուրաքանչյուր հարց ունի երեք կամ չորս ենթադրյալ պատասխան, որոնցից միայն մեկն է միանշանակ ճիշտ պատասխանը:
24.  Քննության թեստերը կազմվում են քննության անցկացման օրը` անմիջապես քննության անցկացումից առաջ, համակարգչային ծրագրի միջոցով` պատահական ընտրության սկզբունքով` մասնակցի (մասնակիցների) և հանձնաժողովի երկու անդամի ներկայությամբ: Քննության յուրաքանչյուր մասնակցի համար կազմվում է թեստ, որը պետք է լրացվի նույն համակարգչային ծրագրի օգնությամբ:
25.  Քննության թեստավորումը սկսելուց առաջ հանձնաժողովի անդամներից  մեկը քննության մասնակցին (մասնակիցներին) բացատրում է քննության անցկացման կարգը:
26.  Ճանապարհային անվտանգության աուդիտի մասնագետի որակավորում ստանալու համար թեստը բաղկացած է 30 հարցից, որոնք ներառում են՝
1) բազմակի ընտրության հարցեր, ուղղակի պատասխան պահանջող հարցեր կամ երկուսի համադրությունը․
2) կոնկրետ դեպքի ուսումնասիրություն՝ խնդիրների ձևաչափով։
27.  Ճանապարհային անվտանգության աուդիտի մասնագետի որակավորում ստանալու համար թեստի առավելագույն տևողությունը 90 րոպե է։
28. Ճանապարհային անվտանգության աուդիտի խմբի ղեկավարի որակավորում ստանալու համար քննության թեստավորում անցկացնելու համար կազմվող թեստում ներառվում է 50 հարց: Քննության տևողությունը սահմանվում է երկու ժամ:
29. Քննասենյակ քննության մասնակցի մուտքը թույլատրվում է միայն անձը հաստատող փաստաթղթի ներկայացմամբ: Հանձնաժողովը ստուգում է մասնակցի ինքնությունը և վերջինիս անձնական տվյալների հավաստիության դեպքում թույլատրում մասնակցել քննությանը: Քննասենյակ մուտքն արգելվում է քննության մեկնարկից 10 րոպե առաջ։ 
30. Մասնակցին քննության ընթացքում չի թույլատրվում՝
1) երկխոսության մեջ մտնել մյուս մասնակիցների հետ,
2) օգտվել այլ համակարգչից` բացառությամբ թեստի համար նախատեսվածից,
3) օգտվել հեռահաղորդակցության միջոցներից,
4) իրավական ակտերից և այլ փաստաթղթերից, 
5) մասնագիտական գրականությունից, տեղեկատուներից, ծածկաթերթիկներից,
6) առանց ուղեկցման դուրս գալ քննասենյակից:
31. Սույն կարգի 30-րդ կետի պահանջներից որևէ մեկի խախտման դեպքում մասնակիցը աշխատողների կողմից դուրս է հրավիրվում քննասենյակից, ինչի մասին կազմվում է արձանագրություն, որի մեկ օրինակը տրվում է մասնակցին: Մասնակցի աշխատանքը ճանաչվում է անվավեր և գնահատվում է 0 միավոր:
32.  Համակարգչային ծրագիրը թեստի յուրաքանչյուր հարցի ճիշտ պատասխանը գնահատում է 1 միավոր, իսկ սխալ պատասխանը՝ 0 միավոր:
33. Սխալ պատասխաններ են համարվում ոչ ճիշտ պատասխան նշելը, մեկից ավելի պատասխան նշելը և որևէ պատասխան չնշելը:
34. Քննության թեստավորման փուլը հաղթահարելու համար՝
1) Ճանապարհային անվտանգության աուդիտի մասնագետի որակավորում ստանալու համար դիմած մասնակիցը պետք է ստանա առնվազն 25 միավոր,
2) Ճանապարհային անվտանգության աուդիտի խմբի ղեկավարի որակավորում ստանալու համար դիմած մասնակիցը պետք է ստանա առնվազն 40 միավոր:
35. Քննության թեստավորման արդյունքներն ամփոփվում են դրա անցկացման օրը` էլեկտրոնային համակարգից գեներացված արձանագրության հիման վրա: Քննությանը ներկա հանձնաժողովի անդամները ստորագրությամբ հաստատում են գեներացված արձանագրությունը և արդյունքների վերաբերյալ կազմում եզրակացություն։
36. Քննության առաջին փուլի արդյունքները հրապարակվում են կայքում` մեկ աշխատանքային օրվա ընթացքում։
37. Քննության արդյունքների բողոքարկման հետ կապված հարաբերությունները կարգավորվում են «Վարչարարության հիմունքների և վարչական վարույթի մասին» Հայաստանի Հանրապետության օրենքով:
38. Քննության հարցազրույցի փուլին մասնակցում են քննության թեստավորման փուլը հաջողությամբ անցած մասնակիցները, այդ թվում` բողոքարկման դրական արդյունքներ ունեցող մասնակիցները։
39. Հարցազրույցի փուլը անց է կացվում կոնկրետ առաջադրանքի դեպքի ուսումնասիրության միջոցով՝ գնահատելով աշխատանքային իրավիճակում մասնակցի մասնագիտական կարողությունները, որը նպատակ ունի  գնահատելու առաջադրված խնդրի լուծման վերաբերյալ դիմողի վերլուծական մտքի,   հմտությունների արտահայտումը, տեսակետը, տվյալ առաջադրված դեպքի դրական, բացասական հետևանքները և դրանց արդյունավետ լուծման հնարավոր տարբերակների առաջարկումը։ Հարցազրույցի փուլում մասնակցին տրվում է մեկ խնդիր, որը կարող է անց կացվել նաև դաշտային այցելությունների միջոցով։
40. Հարցազրույցի ընթացքում հանձնաժողովի անդամները մասնակցին հնարավորություն են տալիս ներկայացնելու ճանապարհային անվտանգության ոլորտում իր մասնագիտական գիտելիքներն ու հմտությունները: 
41. Հանձնաժողովը մասնակցին առաջարկում է ճանապարհային անվտանգության լուծում պահանջող արդիական խնդիր, առաջադրված խնդիրի դրական, բացասական հետևանքների և դրանց արդյունավետ լուծման վերաբերյալ գրավոր՝ երկու էջի սահմաններում ներկայացնել առաջարկություններ: 
42. Հանձնաժողովը մասնակցին կարող է տալ հարցեր, մասնակցի տված պատասխաններից կարող է կատարել անհրաժեշտ վերլուծություններ և եզրահանգումներ: 
43. Առաջադրանքին պատրաստվելու համար մասնակցին տրվում է 30 րոպե ժամանակ: 
44. Հանձնաժողովը հարցազրույցի արդյունքը  գնահատում է 0-3 միավորների միջակայքում, որտեղ 0-ն պատասխանի բացակայությունն է, 1-ը ցածր մակարդակն է, 2-ը՝ միջին և 3-ը՝ բարձր՝ գնահատման թերթիկում կատարելով համապատասխան նշումներ՝ N 3 ձևին համապատասխան:
45. Հարցազրույցի փուլը հաղթահարում է այն մասնակիցը, որը ստացել է քննության առավելագույն գնահատականի 70 տոկոսը։
46. Քննության արդյունքները ամփոփվում են հանձնաժողովի կողմից, որի արդյունքում կազմվում է արձանագրություն և արդյունքների վերաբերյալ եզրակացություն, որը մինչև հաջորդ աշխատանքային օրվա ավարտը ներկայացվում է պետական ճանապարհային մարմնի ղեկավարի հաստատմանը: Ներկայացված եզրակացության հիման վրա պետական ճանապարհայի մարմնի ղեկավարը` եզրակացությունը տրամադրվելուն հաջորդող 3 աշխատանքային օրվա ընթացքում ընդունում է մասնակցին որակավորում շնորհելու կամ որակավորման տրամադրումը մերժելու մասին հրաման:
47. Որակավորված աուդիտորների վերաբերյալ տվյալները պետական ճանապարհային մարմնի ղեկավարի հրամանն ուժի մեջ մտնելուն հաջորդող 2 աշխատանքային օրվա ընթացքում ներառվում են պետական ճանապարհային մարմնի կողմից շնորհված ճանապարհային անվտանգության աուդիտորի որակարավորում ստացած և ճանապարհային անվտանգության ոլորտում միջազգային ճանաչված կազմակերպությունների կողմից որակավորում շնորհված անձանց ցանկում և մեկ աշխատանքնային օրվա ընթացքում հրապարակվում է  կայքում։
 
4․ ԱՈՒԴԻՏՈՐԻ ՈՐԱԿԱՎՈՐՄԱՆ ՇՆՈՐՀՈՒՄԸ

48.  Քննությունը հաջողությամբ հաղթահարած համապատասխան մասնակիցներին շնորհվում է սույն կարգի 14-րդ կետում նշված համապատասխան որակավորումները։
49. Որակավորված մասնագետը որակավորման վկայական ստանալու նպատակով սույն կարգի 47-րդ կետում նշված հրամանի ստորագրումից հետո տասը աշխատանքային օրվա ընթացքում պետական ճանապարհային մարմին է ներկայացնում՝
1) դիմում՝ համաձայն սույն կարգի N 4 ձևի,
2) ճանապարհային անվտանգության աուդիտորների որակավորման վկայական ստանալու համար օրենքով սահմանված պետական տուրքի վճարման անդորրագիրը։
50. Դիմումը ստանալուց հետո ստորաբաժանումը 15 օրյա ժամկետում որակավորված աուդիտորին է տրամադրում աուդիտորի որակավորման վկայականը՝ ստորագրված և կնքված պետական ճանապարհային մարմնի ղեկավարի կողմից։
51.  Քննությունը հաջողությամբ հաղթահարած մասնակիցներին շնորհված աուդիտորի որակավորման վկայականի գործողության ժամկետ սահմանվում է հինգ տարի է։
52. Որակավորված աուդիտորները նոր որակավորման վկայական կարող են ստանալ հինգ տարի հետո աուդիտորների շարունակական մասնագիտական վերապատրաստման ծրագրերը հաջողությամբ ավարտելուց հետո՝ սույն կարգի 49-րդ կետում նշված փաստաթղթերի և համապատասխան վերապատրաստման ծրագրի ավարտական վկայականը ներկայացնելուց հետո՝ սույն որոշման 50-րդ կետում նշված ժամկետում։ Որակավորված աուդիտորին շնորհված աուդիտորի որակավորման գործողության ժամկետը դադարում է հերթական շարունակական մասնագիտական վերապատրաստման ծրագիր չանցնելու կամ հաջողությամբ չավարտելու դեպքում։

5. ՀԱՅԱՍՏԱՆԻ ՀԱՆՐԱՊԵՏՈՒԹՅՈՒՆՈՒՄ ԸՆԴՈՒՆԵԼԻ` ՄԻՋԱԶԳԱՅՆՈՐԵՆ ՃԱՆԱՉՎԱԾ, ԱՈՒԴԻՏՈՐԻ ԵՎ ԱՅԼ ԿԱՌՈՒՅՑՆԵՐԻ ԿՈՂՄԻՑ ՏՐՎԱԾ ԱՈՒԴԻՏՈՐԻ ՈՐԱԿԱՎՈՐՈՒՄՆԵՐԸ

53. Հայաստանի Հանրապետությունում աուդիտի ոլորտում ընդունելի են ճանապարհային անվտանգության աուդիտի մասնագետի կամ ճանապարհային անվտանգության աուդիտի խմբի ղեկավարի որակավորումներ շնորհող հետևյալ միջազգային կազմակերպությունը`
1) Միջազգային ճանապարհային ֆեդերացիա (International Road Federation (IRF) Global) կողմից իր կրթական ստանդարտներին համապատասխան անցկացված քննությունների արդյունքում տրված ճանապարհային անվտանգության աուդիտի մասնագետի կամ ճանապարհային անվտանգության աուդիտի խմբի ղեկավարի որակավորումները․
2) Ճանապարհային դաշնային ադմինիստրացիա (Federal Highway Administration (FHWA)).
3) Տրանսպորտային ինժեներների ինստիտուտ (Institute of Transportation Engineers (ITE)).
4)  Ավտոճանապարհների և տրանսպորտի հավատարմագրված ինստիտուտ (Chartered Institution of Highways and Transportation (CIHT)).
5) Ճանապարհային անվտանգության աուդիտորների միություն (Society of Road Safety Auditors (SoRSA)).
6) Ավստրալիայի և Նոր Զելանդիայի ճանապարհային տրանսպորտի և ավտոճանապարհների հետազոտական կազմակերպություն (Austroads).
7) Կանադայի տրանսպորտի ասոցիացիա (Transportation Association of Canada (TAC)).
8) Դաշնային ճանապարհային հետազոտությունների ինստիտուտ (Bundesanstalt für Straßenwesen (BASt)).
9) Տրանսպորտի, ենթակառուցվածքների և հանրային տարածքների համար գիտելիքների կենտրոն (CROW platform).
10)  Շվեդիայի տրանսպորտի ադմինիստրացիա (Swedish Transport Administration (Trafikverket)).
11) Նոր Զելանդիայի տրանսպորտային գործակալություն (Waka Kotahi NZ Transport Agency): 

6․ ՃԱՆԱՊԱՐՀԱՅԻՆ ԱՆՎՏԱՆԳՈՒԹՅԱՆ ԱՈՒԴԻՏԻ ՀԱՎԱՍՏԱԳՐԻ ԿԱՍԵՑՄԱՆ ԵՎ ՉԵՂԱՐԿՄԱՆ ԿԱՐԳԸ

54. Պետական ճանապարհային մարմինը իրավասու է կասեցնել աուդիտի որակավորման վկայականի գործողությունը, եթե՝
1) խախտվել են աուդիտորի անկախ, անկողմնակալ, օբյեկտիվ և հիմնավորված որոշումներ կայացնելու սկզբունքները,
2) որակավորման ստացման համար ներկայացվել են կեղծ տեղեկատվություն.
3) ճանապարհային անվտանգության սպառանալիք հանդիսանալու վերաբերյալ առկա են ճանապարհային անվտանգության աուդիտի ոչ պատշաճ կատարման պարտականությունների վերաբերյալ հավաստի փաստեր, 
4) խախտվել են աուդիտի գործունեության էթիկայի կանոնները, տարածվել կամ հրապարակվել են գաղտնի համարվող տեղեկատվություն։
55. Սույն կարգի 54-րդ կետում նշված հիմքերը ի հայտ գալուց հետո մինչև աուդիտի որակավորման վկայականի գործողությունը կասեցնել պետական ճանապարհային մարմինը իրականացնում է՝ 
1) խախտում կատարած առկա փաստերի ուսումնասիրություն․
2) աուդիտորին գրավոր ծանուցվում է հայտնաբերված խախտումների վերաբերյալ։
56. Աուդիտորը գրավոր ծանուցում ստացումից հետո 5-օրյա ժամկետում իրավունք ունի ներկայացնելու պետական ճանապարհային մարմնի կողմից հայտնաբերված խախտումների վերաբերյալ գրավոր բացատրագիր։ 
57. Խախտման առկա փաստերի ուսումնասիրության արդյուքների հիման վրա պետական ճանապարհային մարմինը կայացնում է հետևյալ որոշումներից մեկը․
1) որակավորման վկայականի գործողության կասեցում 3 ամսով՝ նշելով պատճառները և խախտումների վերացման ժամկետները․
2) կասեցման հիմքերի մերժում։
58.  Որակավորման վկայականի գործողության կասեցման վերաբերյալ տեղեկատվությունը հրապարակվում է կայքում։
59.  Խախտումների վերացումից հետո աուդիտորը գրավոր հայտ է ներկայացնում պետական ճանապարհային մարմնին՝ որակավորման վկայականի գործողության վերականգնման համար։
60. Ճանապարհային անվտանգության աուդիտորի որակավորման վկայականը ենթակա է չեղարկման, եթե՝
1) աուդիտորի կողմից կասեցման համար հիմք հանդիսացող խախտումը կրկնել են․
2) աուդիտորի կողմից տրամադրվել են ճանապարհային անվտանգության սպառնալիքներ առաջացնող սխալ կամ ոչ արժանահավատ աուդիտորական եզրակացություններ․
3) աուդիտորի կողմից ներկայացվել են նոր որակավորման վկայական ստանալու համար համապատասխան վերապատրաստման ծրագրի ավարտական կեղծ վկայական կեղծ վկայական
4) առկա է ուժի մեջ մտած դատական որոշում կոռուպցիայի կամ աուդիտորական գործունեության չարաշահումների վերաբերյալ․
5) առկա են փաստեր առանց հարգելի պատճառների աուդիտորոական պարտականությունները պարբերբար չկատարելու վերաբերյալ
6) ավարտվել է որակավորման վկայականի գործողության ժամկետը և աուդիտը նոր որակավորման վկայական չի ստացել․
7) աուդիտորը կամավոր դադարեցրել է իր մասնագիտական գործունեությունը։ 
61. Սույն կարգի 60-րդ կետում նշված հիմքերից որևէ մեկի առկայության դեպքում պետական ճանապարհային  մարմինը գրավոր աուդիտորին ծանուցում է որակավորման վկայականի չեղարկման գործընթացի վերաբերյալ։
62. Գրավոր ծանուցման ստացումից հետո աուդիտորը իրավունք ունի 10-օրյա ժամկետում ներկայացնելու գրավոր բացատրագիր։
63.  Աուդիտորի որակավորման վկայականի չեղարկման համար պետական ճանապարհային  մարմնի կողմից տրվում է հրաման և այն կայքում։
64. Աուդիտորի որակավորման վկայականի չեղարկման մասին որոշման կայացումից հետո պետական ճանապարհային  մարմինը 3-օրյա ժամկետում ծանուցվում է աուդիտորին կամ կազմակերությանը, որտեղ  աշխատում է աուդիտորը։
65.  Աուդիտորի որակավորման վկայականը չեղարկելուց հետո ֆիզիկական անձը նոր վկայական ստանալու նպատակով կարող է դիմում ներկայացնել պետական ճանապարհային մարմին սույն հավելվածի 18-րդ կետում նշված կարգին համապատասխան՝ աուդիտորի որակավորման վկայականի չեղարկման մասին որոշման կայացումից հետո մեկ տարի անց։
66. Որակավորման վկայականի գործողության կասեցումը կամ չեղարկումը կարող է բողոքարկվել աուդիտորի կողմից դատական կարգով։

7․ ԱՈՒԴԻՏՈՐԻ ՎԵՐԱՊԱՏՐԱՍՏՄԱՆ ԻՐԱԿԱՆԱՑՄԱՆ ԿԱՐԳԸ
67. Աուդիտորների վերապատրաստումը ճանապարհային անվտանգության աուդիտորների մասնագիտական գիտելիքների և աշխատանքային ունակությունների շարունակական և հետևողական կատարելագործումն է:
68. Աուդիտորը յուրաքանչյուր հինգ տարին մեկ անգամ պարտադիր պետք է անցնի վերապատրաստում, հաջողությամբ հանձնի թեստը և ստանա հավաստագիր:
69. Վերապատրաստվող աուդիտորների համար վերապատրաստման դասընթացների և գործնական պարապմունքների ընդհանուր տևողությունը պետք է կազմի՝
1) Ճանապարհային անվտանգության աուդիտի մասնագետի համար առնվազն 80 ժամ․
2) Ճանապարհային անվտանգության աուդիտի խմբի ղեկավարի համար առնվազն 120 ժամ։
70.  Վերապատրաստման դասընթացի ծրագրում դասընթացների առնվազն 30 տոկոսը պետք է լինեն գործնական պարապմունքներ:
70. Վերապատրաստման թեմաները կարող են վերանայվել յուրաքանչյուր տարի։
71. Վերապատրաստումների ծրագրում պետք է ներառվեն առնվազն հետևյալ թեմաները․
1) Ճանապարհային անվտանգության աուդիտի մասնագետի վերապատրաստման դասընթացներ․
ա․ ճանապարհային ենթակառուցվածքների անվտանգության մոտեցումները, ճանապարհային անվտանգության միջազգային հրահանգները  և  ճանապարհային անվտանգության աուդիտի ընդհանուր նկարագրությունը,
բ․ ճանապարհային անվտանգության իրավական կարգավորումները, շինարարական նորմերը և ստանդարտները,
գ․ ճանապարհային պայմանները և երթևեկության անվտանգությունը,
դ․ ճանապարհատրանսպորտային պատահարների (ՃՏՊ) փորձաքննության ժամանակ ճանապարհային բաղադրիչի հետազոտումը,  և աուդիտորական գնահատումը,
ե․ ճանապարհային անվտանգության աուդիտի փուլերը (տեսական և գործնական դասընթացներ),
զ․ ճանապարհային անվտանգության աուդիտի հաշվետվությունների կազմում,
ե․ ժամանակավոր երթևեկության կազմակերպումը շինարարական աշխատանքների հատվածում և շրջակա միջավայրի պահպանության միջոցառումները,
զ․ ճանապարհների բնութագրերի և ավտոմոբիլի շահագործական հատկանիշների փոխազդեցության աուդիտորական գնահատում,
է․ ճանապարհային նշանների և փողոցների լուսավորության վերլուծություն, ճանապարհային կահավորանքի (տեխնիկական միջոցներ) ազդեցությունը երթևեկության անվտանգության վրա,
ը․ ճանապարհային հանգույցների անվտանգությունը,
թ․ վարորդի բարոյահոգեբանական նկարագրիրը և նրա ազդեցությունը երթևեկության անվտանգության վրա,
ժ․ շահագործման մեջ գտնվող ճանապարհային երթևեկության անվտանգության գնահատում՝ վթարավտանգ հատվածների (սև կետերի) վերլուծություն,
ի․դաշտային այցելություններ՝ ճանապարհների իրական նախագծերի անվտանգության աուդիտի իրականացման գործի ուսումնասիրություն (case study)․
Ճանապարհային անվտանգության աուդիտի խմբի ղեկավարի վերապատրաստման դասընթացներ․
ա․ ճանապարհային ենթակառուցվածքների անվտանգության մոտեցումները, ճանապարհային անվտանգության միջազգային հրահանգները  և  ճանապարհային անվտանգության աուդիտի ընդհանուր նկարագրությունը,
բ․ ճանապարհային անվտանգության իրավական կարգավորումները, շինարարական նորմերը և ստանդարտները,
գ․ ճանապարհային պայմանները և երթևեկության անվտանգությունը,
դ․ ճանապարհային անվտանգության ազդեցության գնահատում,
ե․ ճանապարհատրանսպորտային պատահարների (ՃՏՊ) փորձաքննության ժամանակ ճանապարհային բաղադրիչի հետազոտումը,  և աուդիտորական գնահատումը,
զ․ ՃՏՊ վայրերի բարելավման նպատակով իրականացվելիք միջամտությունների  տնտեսական գնահատականները
է․ ճանապարհային հարող տարածքների և դրանց վրա գտնվող օբյեկտների անվտանգության գնահատում․
ը․ ճանապարհային անվտանգության աուդիտի փուլերը (տեսական և գործնական դասընթացներ),
թ․ ճանապարհային անվտանգության աուդիտի հաշվետվությունների կազմում և առաջարկությունների ներկայացում, ռիսկերի գնահատում,
ժ․ ժամանակավոր երթևեկության կազմակերպումը շինարարական աշխատանքների հատվածում և շրջակա միջավայրի պահպանության միջոցառումները,
ի․ ճանապարհների բնութագրերի և ավտոմոբիլի շահագործական հատկանիշների փոխազդեցության աուդիտորական գնահատում,
իա․ ճանապարհային նշանների և փողոցների լուսավորության վերլուծություն, ճանապարհային կահավորանքի (տեխնիկական միջոցներ) ազդեցությունը երթևեկության անվտանգության վրա, ճանապարհային հանգույցների անվտանգությունը,
իբ․ ռիսկերի կառավարման ընդհանուր սկզբունքները և կլիմայի հարմարվողականության, աղետների ռիսկերի կառավարում,
իգ․ շահագործման մեջ գտնվող ճանապարհային երթևեկության անվտանգության գնահատում՝ վթարավտանգ հատվածների (սև կետերի) վերլուծություն,
իդ․ վարորդի բարոյահոգեբանական նկարագրիրը և նրա ազդեցությունը երթևեկության անվտանգության վրա,
իե․ ճանապարհից օգտվողների խոցելի խմբերի, այդ թվում՝ նաև հաշմանդամություն ունեցող անձանց խոցելիության պայմանները,
իզ․ երթևեկության կառավարման ավտոմատացված  համակարգերի ուսումնասիրություն,
իէ․դաշտային այցելություններ՝ ճանապարհների իրական նախագծերի անվտանգության աուդիտի իրականացման գործի ուսումնասիրություն (case study)։
72.  Վերապատրաստում իրականացնող ուսումնական հաստատությունները և կազմակերպությունները ճանապարհային անվտանգության աուդիտի վերապատրաստման դասընթացներ կարող են իրականացնել միայն տվյալ տարվա վերապատրաստման ծրագիրը պետական ճանապարհային մարմնի հետ համաձայնեցնելուց հետո։
73.  Սույն կարգի 15-րդ կետում նշված կրթությանը չհամապատասխանող սակայն ինժիների կամ ճարտարագետի որակավորում ունեցող անձիք կարող են ստանալ աուդիտի որակավորում ստանալ առնվազն հինգ ամսվա վերաորակավորման դասընթաց անցնելուց հետո։ 

Ձև N 1
 
Հայաստանի Հանրապետության տարածքային կառավարման և ենթակառուցվածքների նախարար
պրն___________________-ին
Դիմող՝ ___________________________________-ից 
	 
	(դիմողի անունը, հայրանունը)


 
Դ Ի Մ ՈՒ Մ

ՃԱՆԱՊԱՐՀԱՅԻՆ ԱՆՎՏԱՆԳՈՒԹՅԱՆ ԱՈՒԴԻՏՈՐԻ ՈՐԱԿԱՎՈՐՄԱՆ ՔՆՆՈՒԹՅԱՆԸ ՄԱՍՆԱԿՑԵԼՈՒ ՄԱՍԻՆ
 
Ճանապարհային անվտանգության աուդիտորների որակավորման քննությանը մասնակցելու համար Ձեզ եմ ներկայացնում Հայաստանի Հանրապետության կառավարության 2025 թվականի _________ __-ի N ____-Ն որոշման N 2 հավելվածի 18-րդ կետով պահանջվող փաստաթղթերը, որոնց ամբողջականությունը և արժանահավատությունը հավաստիացվում է իմ կողմից:
Խնդրում եմ թույլատրել ինձ` մասնակցելու ճանապարհային անվտանգության աուդիտորի որակավորման քննությանը:
________________________________________________________________
(դիմողի բնակության վայրը)
________________________________________________________________
(հեռախոսահամարները)
________________________________________________________________
(էլեկտրոնային փոստի հասցեն)
  
	Առդիր`     թերթ
	 
	 

	 
	 
	 

	Դիմող` _____________________
	 
	 _____ _____________ 202_թ.

	    (ստորագրությունը)
	

	 


Ձև N 2
 
Հ Ա Յ Տ Ա Ր Ա Ր ՈՒ Թ Յ ՈՒ Ն
 
Ես ___________________________________________________________,
(ազգանունը, անունը, հայրանունը)
 
սույնով հայտարարում եմ, որ`
 
1) դատական կարգով չեմ ճանաչվել անգործունակ կամ սահմանափակ գործունակ.
2) չունեմ դիտավորությամբ կատարված հանցագործությունների համար դատվածություն.
3) դատական կարգով չեմ զրկվել ճանապարհաշինության և ճանապարհային անվտանգության բնագավառներում գործունեությամբ զբաղվելու իրավունքից։
 
	Հայտարարող` __________________
	 
	 ___ _____________202_թ.

	           (ստորագրությունը)
	 
	 




Ձև N 3


ՀԱՐՑԱԶՐՈՒՅՑԻ ԱՐԴՅՈՒՆՔԸ  ԳՆԱՀԱՏՈՒՄԸ

	Գնահատման չափանիշները
	Միավորը
	Ցուցիչը

	Բարձր մակարդակ
	3
	Ունի ճանապարհային անվտանգության հիմնախնդիրների վերաբերյալ հստակ պատկերացումներ: Ունի վերլուծական միտք, համակողմանիորեն ներկայացնում է ճանապարհային անվտանգության հիմնախնդրի դրական և բացասական կողմերը, տալիս է լուծման արդյունավետ ուղիներ: Մասնագիտական հմտությունների զարգացման մակարդակը բարձր է, գերազանց կողմնորոշվում է ապագա գործունեության հարցում։

	Միջին մակարդակ
	2
	Հստակ և հասկանալի բացատրում է ճանապարհային անվտանգության հիմնախնդրի էությունը: Կարճ և տրամաբանորեն ներկայացնում է իր մտքերը: Ունի բավարար գիտելիքներ ճանապարհային անվտանգությանը առնչվող խնդրների լուծման համար: Կարողանում է ձևակերպել մասնագիտական եզրույթները: Ունի բավարար գիտելիքներ ճանապարհային անվտանգության աուդիտի գործառույթների իրականացման համար։

	Ցածր մակարդակ
	1
	Առկա են ընդհանրական գիտելիքներ ճանապարհային անվտանգության հիմնախնդրի վերաբերյալ: Ունի մասնագիտական եզրույթների աղոտ պատկերացում: Մասնագիտական գիտելիքներն ու հմտությունները բավարար չեն:

	Պատասխանի բացակայությունն
	0
	Չի կատարել հանձնարարականը կամ այն պարունակում է կոպիտ սխալներ։




Ձև N 4
Հայաստանի Հանրապետության տարածքային կառավարման և ենթակառուցվածքների նախարար
պրն___________________-ին
Դիմող՝ ___________________________________-ից 
	 
	(դիմողի անունը, հայրանունը)


 
Դ Ի Մ ՈՒ Մ

ՃԱՆԱՊԱՐՀԱՅԻՆ ԱՆՎՏԱՆԳՈՒԹՅԱՆ ԱՈՒԴԻՏՈՐԻ ՈՐԱԿԱՎՈՐՄԱՆ ՎԿԱՅԱԿԱՆ ՍՏԱՆԱԼՈՒ ՄԱՍԻՆ
 
Հայաստանի Հանրապետության տարածքային կառավարման և ենթակառուցվածքների նախարարի 20__ ______ ___-ի հրամանով ինձ շնորհվել է  ————————— աուդիտորի որակավորում։ Խնդրում եմ ինձ տրամադրել ճանապարհային անվտանգության աուդիտորի ————— որակավորման վկայականը։ 
Կից ներկայացնում եմ ճանապարհային անվտանգության աուդիտորների որակավորման վկայական ստանալու համար օրենքով սահմանված պետական տուրքի վճարման անդորրագիրը։
 
  
	Առդիր`     թերթ
	 
	 

	 
	 
	 

	Դիմող` _____________________
	 
	 _____ _____________ 202_թ.

	    (ստորագրությունը)
	
 
	 



